
	БОСНА И ХЕРЦЕГОВИНА
Агенција за заштиту личних података 

у Босни и Херцеговини

С а р а ј е в о


Broj: UP2 xx-x-xx-x-x/xx
Sarajevo: 29.07.2011. godine
Direktor Agencije za zaštitu ličnih podataka u Bosni i Hercegovini, na osnovu člana 228. stav (1) Zakona o upravnom postupku („Službeni glasnik BiH“ broj 29/02, 12/04 i 88/07), a u skladu sa članom 20. stav (2) Pravilnika o inspekcijskom nadzoru u oblasti zaštite ličnih podataka („Službeni glasnik BiH“ broj 51/09), rješavajući po žalbi Centralne izborne komisije Bosne i Hercegovine izjavljene na rješenje inspektora Agencije za zaštitu ličnih podataka u Bosni i Hercegovini broj: UP1 03-1-37-3-18/11 od 05.07.2011. godine, d o n o s i:

R  J  E  Š  E  NJ  E

Žalba Centralne izborne komisije Bosne i Hercegovine izjavljena na rješenje inspektora Agencije za zaštitu ličnih podataka u Bosni i Hercegovini broj: UP1 xx-x-xx-x-xx-/xx od 05.07.2011.  godine, odbija se kao neosnovana.
O b r a z l o ž e nj e

Rješenjem inspektora Agencije za zaštitu ličnih podataka u Bosni i Hercegovini (u daljem tekstu: prvostepeni organ) broj: UP1 xx-x-xx-x-xx/xx od 05.07.2011. godine (u daljem tekstu: Rješenje), naloženo je Centralnoj izbornoj komisiji Bosne i Hercegovine (u daljem tekstu: žalilac) da otkloni nedostatke utvrđene inspekcijskim nadzorom iz oblasti zaštite ličnih podataka koji je izvršen dana 18., 19. i 20.04.2011. godine, o čemu je sačinjen zapisnik broj: xx-x-xx-x-xxx-x/xx. 

Na navedeno rješenje, žalilac je podnio žalbu broj: xx-x-xx-x-xxx-x/xx od 13.07.2011. godine. 

Žalba je dopuštena, pravovremena i izjavljena od ovlaštene osobe.

Žalba je podnesena zbog:

- nepotpuno i pogrešno utvrđenog činjeničnog stanja navedenog u stavu (1) tački c) osporavanog Rješenja, i time pogrešne primjene odredbi Zakona o zaštiti ličnih podataka. Žalbom se osporava naložena upravna mjera iz stava 1. tačka c) Rješenja, kojom je žaliocu naloženo da prekine obradu ličnih podataka objavljivanjem skeniranih Izjava o imovinskom stanju kandidata i izabranih članova organa vlasti na službenoj web stranici www.izbori.ba, te da objavljene Izjave o imovinskom stanju kandidata i izabranih članova organa vlasti ukloni sa službene web stranice www.izbori.ba.
U obrazloženju žalbe je navedeno da je članom 15.9 Izbornog zakona Bosne i Hercegovine utvrđeno da Centralna izborna komisija Bosne i Hercegovine omogućava da obrasci koji sadrže izjave o ukupnom imovinskom stanju budu dostupni javnosti. 

Žalbom se ukazuje da bi navedeni obrasci bili dostupni javnosti u skladu sa članom 15.9 Centralna izborna komisija Bosne i Hercegovine je na osnovu člana 15.8 Izbornog zakona Bosne i Hercegovine, donijela podzakonski akt – Uputstvo o izgledu i načinu popunjavanja obrazaca izjave o imovinskom stanju („Službeni glasnik BiH“ broj 37/10). 

Žalilac ističe da je navedenim Uputstvom u članu 10. stav (3) utvrdila da se obrasci koji sadrže izjave o ukupnom imovinskom stanju kandidata i izabranih članova organa vlasti skeniraju i postavljaju na web stranicu Centralne izborne komisije.

U žalbi se ističe da je pravni osnov objave obrasca Izjava o imovinskom stanju kandidata i izabranih članova organa vlasti sadržan u članu 15.9 Izbornog zakona Bosne i Hercegovine, a za način objave navedenog obrasca pravni osnov je sadržan u članu 10. stav (3) Uputstva o izgledu i načinu popunjavanja obrazaca izjave o imovinskom stanju.

Žalilac dalje ističe da je radi navedenog i činjenice da su međunarodne organizacije koje su učestvovale u izradi Izbornog zakona Bosne i Hercegovine insistirale da podaci o imovinskom stanju kandidata i izabranih članova organa vlasti budu dostupni javnosti na transparentan način, kako bi imali uvid u imovinsko stanje kandidata koje biraju ili su izabrani, a u cilju borbe protiv korupcije u Bosni i Hercegovini i utvrđen navedeni način objave obrazaca.

Nadalje, u obrazloženju žalbe je citiran član 15.7 Izbornog zakona Bosne i Hercegovine, te shodno istom konstatovano da svako lice koje prihvati kandidaturu za izbore i podnese navedeni obrazac je saglasno da se njegovi podaci, kao i podaci članova njegove uže porodice, objave i da su dostupni javnosti kako je i utvrđeno u članu 15.9 Izbornog zakona Bosne i Hercegovine.

Žalilac je predložio da po žalbi direktor Agencije za zaštitu ličnih podataka u Bosni i Hercegovini preispita i da na pravilan i potpun način utvrdi činjenično stanje na kojem se zasniva stav (1) tačka c) dispozitiva, te zbog svega žalbu uvaži i poništi tačku c) stava (1) dispozitiva Rješanja inspektora Agencije za zaštitu ličnih podataka u Bosni i Hercegovini. 

Žalba je neosnovana.

U provedenom postupku utvrđeno je sljedeće:

Obavještenje o inspekcijskom nadzoru je dostavljeno žaliocu 7 dana prije dana obavljanja inspekcijskog nadzora i to putem fax-a, a potom i poštom, što je u skladu sa članom 12. stav (2) Pravilnika o inspekcijskom nadzoru u oblasti zaštite ličnih podataka („Službeni glasnik BiH“ broj 51/09), što znači da je žalilac bio upoznat sa vršenjem inspekcijskog nadzora. 

Predmet inspekcijskog nadzora, koji je prethodio donošenju ožalbenog rješenja, bio je utvrđivanje zakonitosti obrade ličnih podataka u Centralnoj izbornoj komisiji Bosne i Hercegovine.

Jedan od zadataka inspekcijskog nadzora bio je utvrđivanje zbirki ličnih podataka koje vodi žalilac, te da li su ispunjene obaveze propisane Zakonom o zaštiti ličnih podataka („Službeni glasnik BiH“ broj: 49/06, u daljem tekstu: Zakon) i drugim propisima koje je žalilac dužan primjenjivati u postupku obrade ličnih podataka. 

O izvršenom inspekcijskom nadzoru sačinjen je zapisnik broj: xx-x-xx-x-xxx-x/xx od 20.04.2011. godine (u daljem tekstu: Zapisnik), koji je odgovorna osoba pročitala, potpisala i na isti nije imala primjedbi. U Zapisniku je konstatovano utvrđeno činjenično stanje koje je bilo osnov za donošenje Rješenja. 

Prvostepeni organ je u zakonom predviđenom roku donio Rješenje i isto dostavio žaliocu na izvršenje.

Na osnovu naprijed navedenog, utvrđeno je da je ožalbeno Rješenje proisteklo iz pravilno provedenog postupka.

Prvostepeni organ je pravilno i tačno utvrdio relevantne činjenice za donošenje ožalbenog Rješenja, koje je konstatovao u Zapisniku. Žalilac osim što kao razlog žalbe navodi nepotpuno i pogrešno utvrđeno činjenično stanje, nigdje u daljem tekstu žalbe ne ukazuje u kom dijelu je zaista došlo do te povrede postupka.

Pod tačkom I. 2. g) i IV.1.f)  Zapisnika  konstatovane su sve činjenice koje se odnose na način vođenja, pravni osnov za obradu i objavljivanje ličnih podataka, svrhu, rokove i vrste ličnih podataka koji se obrađuju u evidenciji imovinskih kartona na koju se odnosi naložena mjera iz stava (1) tačka c) ožalbenog Rješenja, koja se i osporava žalbom. 

Žalilac u žalbi osporava naloženu mjeru iz stava (1) tačke c) prvostepenog Rješenja pozivajući se na osnov za obradu i objavljivanje ličnih podataka na koji se pozvao i u vrijeme inspekcijskog nadzora a to su članovi 15.7, 15.8 i 15.9 Izbornog zakona Bosne i Hercegovine (u daljem tekstu: Izborni zakon BiH).

Pored odredbi Izbornog zakona BiH, u žalbi se poziva i na član 10. stav (3) Uputstva o izgledu i načinu popunjavanja obrazaca izjave o imovinskom stanju, (u daljem tekstu: Uputstvo) koje je u toku postupka donošenja ožalbenog Rješenja bilo predmet analize prvostepenog organa. 

Ne mogu se prihvatiti navodi žalioca da je pravni osnov za objavu obrazaca Izjava o imovinskom stanju kandidata i izabranih članova organa vlasti sadržan u članu 15.9 Izbornog zakona BiH. Naime u članu 15.9 Izbornog zakona BiH propisano je da „Centralna izborna komisija BiH omogućava da obrasci koji sadrže izjave o ukupnom imovinskom stanju budu dostupni javnosti“. Omogućiti dostupnost javnosti ni u kom slučaju ne znači da se sadržaj Izjave o ukupnom imovinskom stanju može objaviti i bez ikakvih ograničenja držati na službenoj web stranici. Dostupnost javnosti, kako je to obrazložio prvostepeni organ, ne može se shodno važećim zakonskim propisima cijeniti na drugi način, već kako je to propisano Zakonom o slobodi pristupa informacijama u Bosni i Hercegovini (“Službeni glasnik BiH“ broj: 29/00, 45/06 i 102/09).

Takođe, Uputstvom se nije mogao propisati ovakav način objave predmetnog obrasca. Predmet Uputstva u skladu sa članom 1. jeste da isto propisuje: izgled, sadržaj, način popune i distribucija Izjave o imovinskom stanju, te prava i obaveze izabranih članova organa vlasti i izabranih članova organa vlasti kojim prestaje mandat u skladu sa Izbornim zakonom BiH. 

Dakle, predmet Uputstva nije moglo biti propisivanje objave imovinskih obrasca na web stranici, obzirom da zakonska odredba koja predstavlja osnov za njegovo donošenje  je član 15.8 stav (3) Izbornog zakona BiH, koji propisuje da Centralna izborna komisija BiH donosi uputstva kojima se bliže određuje izgled i način popunjavanja obrazaca iz stava (1) ovog člana i člana 15.7. istog Zakona. Prema tome ni Izborni zakon BiH ne utvrđuje osnov da se uputstvom propiše način objave predmetnih obrazaca Izjave o imovinskom stanju.

Članovi 15.7, 15.8 i 15.9 Izbornog zakona BiH na koje se žalilac poziva u žalbi, nedvosmisleno ukazuju da iste jesu pravni osnov za prikupljanje ličnih podataka o imovinskom stanju kandidata i izabranih članova organa vlasti, što je i prvostepenim postupkom konstatovano kao nesporno. Ovdje svakako treba praviti razliku između pojmova koji predstavljaju obradu ličnih podataka jer pravo na prikupljanje ne znači pravo na objavljivanje ličnih podataka, te shodno tome navedene odredbe ne predstavljaju osnov za objavljivanje sadržaja Izjava o njihovom imovinskom stanju na službenoj web stranici www.izbori.ba . 

Takođe, ne mogu se prihvatiti navodi žalioca da je svako lice koje prihvati kandidaturu saglasno da se njegovi podaci, kao i podaci članova njegove uže porodice, objave i da su dostupni javnosti u skladu sa članom 15.9 Izbornog zakona BiH.  

Žalilac je javni organ i obradu ličnih podataka treba da vrši na osnovu zakonskih propisa, a ne saglasnosti nosioca podataka. U predmetnom slučaju, žalilac kao što je navedeno ima pravo da bez saglasnosti obrađuje lične podatke kandidata i izabranih članova organa vlasti, što je u skladu i sa članom 6. stav (1) tačka a) Zakona.

Ako bi i zanemarili navedeno, saglasnost da bi bila valjana mora da dati u skladu sa članom 5. Zakona i mora je lično potpisati svaki nosilac podataka. Osim navedenog, na obrascu izjave je naznačeno da se potpisom potvrđuje da su podaci koji su dati istiniti i tačni, ali ne i to da je nosilac podataka dao saglasnost za objavu svog imovinskog kartona na web stranici. 

Na osnovu utvrđenog činjeničnog stanja konstatovanog u Zapisniku, prvostepeni organ je pravilno izveo zaključak da je javno objavljivanje obrazaca Izjava o imovinskom stanju kandidata i izabranih članova organa vlasti na službenoj web stranici, koji sadrži i lične podatke bračnog druga, djece, članova domaćinstva i povjerilaca sa aspekta zaštite prava na privatnost nezakonito.

Zakonom je propisano je da je svaki kontrolor obavezan poštivati principe obrade ličnih podataka. Članom 4. tačka a) Zakona je propisano da se lični podaci obrađuju na pravičan i zakonit način. 

To znači da se svaka obrada ličnih podataka treba vršiti na osnovu zakona ili propisa donesenog na osnovu zakona, što nije bio slučaj kada se radi o postupanju žalioca prilikom objavljivanja ličnih podataka na službenoj web stranici.

Isto tako, Evropska Konvencija o ljudskim pravima i osnovnim slobodama (u daljem tekstu: Konvencija), koja ima direktnu primjenu i prioritet nad svim ostalim zakonima u Bosni i Hercegovini, u članu 8. se određuje na poštivanje privatnog i porodičnog života, doma i prepiske, naglašava značaj vladavine zakona u demokratskom društvu, a posebno spriječavanje proizvoljnog miješanja u prava iz Konvencije.

Očigledno je da u konkretnom slučaju postoji proizvoljno miješanje u pravo na privatnost u pogledu obrade ličnih podataka, jer isto nije propisano zakonom, pa se na službenoj web stranici na obrascu Izjave o imovinskom stanju javno objavljuju lični podaci kandidata i izabranih članova organa vlasti, lični podaci bračnog druga, njihove djece i neodređenog broja drugih lica. 

Miješanje u pravo na privatnost ne smije ići dalje od potrebnog da bi se postigao legitiman cilj, a nosilac podataka se ne smije podvrgavati proizvoljnom tretmanu i od njega se ne smije tražiti da nosi prevelik teret u ostvarivanju legitimnog cilja. 

S obzirom na naprijed navedeno, a kako je konstatovano u prvostepenom Rješenju, Zakon o slobodi pristupa informacijama donesen je u cilju da se ustanovi da informacije pod kontrolom javnog organa predstavljaju javno dobro od vrijednosti i da pristup ovim informacijama promoviše veću otvorenost i odgovornost tih javnih organa, te da su ove informacije neophodne za demokratski proces. Takođe, da se ustanovi da svaka osoba ima pravo pristupa ovim informacijama u najvećoj mogućoj mjeri u skladu sa javnim interesom, te da javni organi imaju odgovarajuću obavezu objavljivanja informacije.

Javnim objavljivanjem podataka, na ovakav način, o ukupnom imovinskom stanju kandidata i izabranih članova organa vlasti, ugrožavaja se ne samo njihovo pravo na privatnost, nego i pravo na privatnost drugih lica. 

Ugrožavanje privatnosti je u znatno većoj mjeri izraženije u pogledu objeve podataka za kandidate, koji nakon izbornog procesa ne budu izabrani, a pristup podacima o njihovom ukupnom imovinskom stanju omogućen je javnosti.

Iz naprijed navedenog proizilazi da je prvostepeni organ na osnovu utvrđenog činjeničnog stanja pravilno primijenio član 41. stav (1) Zakona i član 17. Pravilnika o inspekcijskom nadzoru u oblasti zaštite ličnih podataka i naložio žaliocu da otkloni nedostatke iz oblasti zaštite ličnih podataka koji su utvrđeni inspekcijskim nadzorom. 

Prema činjeničnom i pravnom stanju, u žalbenom postupku je utvrđeno da je prvostepeno rješenje pravilno i na zakonu zasnovano, zbog čega je primjenom člana 228. stav (1) Zakona o upravnom postupku, odlučeno kao u dispozitivu rješenja.

Pouka o pravnom lijeku: Protiv ovog rješenja nije dopuštena žalba, ali se može pokrenuti  

                                            upravni spor kod Suda Bosne i Hercegovine.  
Dostaviti:                                                                                D I R E K T O R 
· Centralna izborna komisija BiH                                               

Ul. D.O. br. x. Sarajevo  

